
					Kaca puniki kavalidasi
kopi jaja ka banjar sawireh krama banjare sampun teka lakar ngae basa,

ngae sesate miwah gelar sanga ane dadi gae malunan. Buin mani

nrupute kari ngae anyang lan ngadonang lawar dogen. Sajabaning

nika masih ngae olahan anggon banten duure sirep lan jauman katur

ring sasemetonan lan brayane ukuran seket tanding, ane kaiderang

dinane mangkin apang buin mani ten buin repot. Gusti Ngurah Gede

ane tedun ka banjar nyapa krama banjare magae saha nguratiang apang pepek panyembrama base miwah rokone. Gusti Biang Suci marengin

tukang bantene. Gusti Biang Ngurah ane ngamel pidagingane celagcelig ka banten, ka pewaregan ngenterang saluiring kaperluan karyane.

Sajabaning nika dane masih milu nyapa tamiune ane rauh satmaka

ngurukang mantune apang nawang encen ida, dane, sameton, braya,

muah kaula roban. Gusti Ngurah sajaba nyapa tamiu, masih celag-celig

nimpalin truna-trunane ane magae mragatang ngias bale pamandesan,

warung panerimaan tamiu saha saranane ane len-lenan. Yadiapin

amung nganggo ambu, kertas warna-warni, tamiang, lan gantung-gantungan balene kanten asri. Nganti jam lima patulunge mara suud

matanding. Truna-trunine mara suud masak ngae jaja lan darang nasi

anggon matamiu buin mani. Mangkin kari nyutsut prabot, nyampat

mabresih-bresih. Ada masih ane menahin lampu apang nyanan tinggal ngenyitin dogen. Uli banjar marerod kramane ngaba ebe karangan

limang sela, suci a sela celeng petang sela, miwah tandingan banten

duure sirep ada seket tanding. Makejang terimana teken Gusti Biang

Ngurah. Raganne lantas ngenterang luh-luhe apang majalan ngaba

banten lan jaumane ka pasemetonanne ane patut nerima, apang buin

mani ten buin ngarepotin.

Di banjar sesampune suud matektekan lantas kalanturang pada

ngajengang. Sisan olahane suci buin duang sela katurang ka jero.

